
श्री बालासाहब देशपांडे 
श्री रमाकांत केशव उर्फ़ बालासाहब देशपांडे का जन्म 26 दिसंबर 1913 को अमरावती नगरी में हुआ । उनके पिताजी का नाम केशवराव देशपांडे एवं माताजी का नाम लक्ष्मीबाई था । सन 1935  में नागपुर के हिस्लोप कॉलेज से बी ए , 1937 में एल एल बी और 1939 में अर्थशास्त्र में एम् ए की पढाई पूरी की । 1942 के गाँधी जी के आवाहन पर ‘छोडो भारत’ आन्दोलन में रामटेक में सक्रीय भूमिका निभाई. परिणामत: अंग्रेज सरकार ने बालासाहब को छ: महीनों के लिए कारावास में भेजा । कारावास से निकलने के बाद उनका शुभ विवाह हुआ उनके पतनि का नाम प्रभावती था । 1945 में नागपुर में वकालत आरम्भ की ।
मई 1948 में ‘पिछड़ा वर्ग कल्याण विभाग’ (Backward Class Welfare Department) के अंतर्गत क्षेत्रीय संयोजक के पद पर जशपुर में नियुक्त किए गए । बालासाहब जी ने अति विपरीत परिस्थितियों में एक वर्ष के अन्दर 100 प्राथमिक और 8 माध्यमिक शालाओं की स्थापना की । जशपुर क्षेत्र के उराँव वनवासी ग्रामों में भ्रमण करते हुए परिस्थिति का अध्ययन किया । मई 1952 में शासकीय सेवा से त्यागपत्र देकर जशपुर में ही वकालत आरम्भ की । 
26 दिसंबर 1952 को वनवासियों की सेवा एवं उत्थान के लिए बालक छात्रावास  का शुभारम्भ किया । सन 1956 में इस कार्य हेतु ‘कल्याण आश्रम’ नाम से संस्था का पंजीयन किया गया और श्री बालासाहब देशपांडे जी इसके अध्यक्ष बने । धीरे धीरे कार्य बढ़ता गया और 1978 में इसको पूरे भारत में फ़ैलाने के लिए ‘अखिल भारतीय वनवासी कल्याण आश्रम’ की स्थापना एवं पंजीयन किया गया । उसके संस्थापक अध्यक्ष स्वाभाविक रूप से श्री बालासाहब देशपांडे जी बने । इस कार्य को देशभर फ़ैलाने के लिए उन्होंने सभी राज्यों में भ्रमण किया । 21 अप्रैल 1995 को उनका जशपुर में ही देहांत हो गया । 
श्री मोरुभाऊ केतकर
श्री मोरुभाऊ केतकर  का जन्म गणेश चतुर्थी के दिन 1914 में हुआ इस कारण माता-पिता ने नाम मोरेश्वर रखा । विद्यालयीन पढाई करते हुए मैट्रिक की परीक्षा पास की । परिस्थितिवश अपने जीविकोपार्जन हेतु खासगी कंपनी में कुछ दिन नौकरी की । छात्र जीवन में ही संघ के संपर्क में आने के कारण देश और समाज के लिए कार्य करने की प्रेरणा जगी परिणामत: नौकरी छोड़कर 1942 में संघ के प्रचारक के रूप में कार्य प्रारंभ किया । 
अक्तूबर 1952 में श्री बालासाहब देशपांडे जी के सहयोगी के नाते जशपुर आ गए । उसी वर्ष 26 दिसंबर को छात्रावास का शुभारम्भ हुआ । श्री मोरुभाऊ ने प्रारंभ से इस कार्य को अपने हाथ में लिया । विभिन्न विपरीत परिस्थितियों में और अभावों में कुशलता पूर्वक कार्य का सञ्चालन किया । छात्रों को पढाई के साथ साथ सामाजिक, नैतिक और राष्ट्रीय शिक्षा देने हेतु विभिन्न उपक्रम और कार्यक्रम उन्होंने आयोजित किए । बाद में समय की आवश्यकता को ध्यान में लेकर विद्यालय आरम्भ किया गया । इसका भी कार्य श्री मोरुभाऊ जी देखते थे, स्वाभाविक रूप से उन्हें सभी लोग ‘गुरूजी’ नाम से संबोधित करते थे । सन 1977 में ‘अखिल भारतीय वनवासी कल्याण आश्रम’ का पंजीयन कराया गया । श्री मोरुभाऊ केतकर को संस्था का उपाध्यक्ष बनाया गया । 
मोरुभाऊ ने इन दायित्वों को 41 वर्ष तक जीवन के अंत तक निभाया. 9 जुलाई 1993 को उन्होंने ब्रह्मलोक को प्रयाण किया ।
श्री कृष्णराव सप्रे
श्री कृष्णराव सप्रे का जन्म 1930 में हुआ । अपनी पढाई पूरी करने के बाद संघ के संस्कारो के परिणाम स्वरुप १९५२ में संघ के प्रचारक के रूप में कार्य प्रारंभ किया और 1954 में कृष्णराव भी जशपुर में बालासाहब जी को सहयोग करने पहुँचे । 
मिशनरियों की वनवासी क्षेत्रों में चल रही गतिविधियों के अध्ययन हेतु राज्य सरकार ने निवृत्त न्यायाधीश श्री भवानी शंकर  नियोगी की अध्यक्षता में 14 अप्रैल 1954 को एक जाँच आयोग गठित करने की घोषणा की, जिसका नाम था ‘क्रिश्चियन मिशनरी एक्टिविटी इन्क्वायरी कमीशन’ । इस आयोग के सामने अनेको ऐसे भयानक तथ्य सामने लाए जिसके कारण इसकी रिपोर्ट देश में प्रसिद्ध हुई । श्री बालासाहब जी को इस तथ्य जुटाने में श्री कृष्णराव सप्रे जी का सहयोग महत्त्व पूर्ण रहा  ।
श्री सप्रे जी ने कल्याण आश्रम के कार्य को उत्तर पूर्वांचल में फ़ैलाने के लिए बहुत प्रवास किया एवं विभिन्न जनजाति प्रमुखों से मिले और उनसे संवाद किया । उनके प्रयासों से ‘भारतीय जनजाति सांस्कृतिक मंच’ (Indian Tribal Cultural Forum) का गठन किया गया । उन्होंने जनजाति समाज के इतिहास एवं भाषाओँ पर भी काफी अध्ययन किया । 27 जनवरी 1999 को उनकी आत्मा परमतत्व में विलीन हो गया  ।
श्री भीमसेन चोपड़ा  
श्री भीमसेन चोपड़ा का जन्म लाहौर के निकट सरगोधा में 1928 में हुआ था । उनके पिताश्री की असमय मृत्यु होने के कारण उनके बड़े भाई को सेना के इंजीनियरिंग सेवा में नौकरी मिल गई । 1946 में उनका स्थानांतरण जबलपुर में हुआ । पूरा परिवार वहां आ गया, वहां भीमसेनजी को केन्द्रीय आयुध भण्डार (CDO) में नौकरी मिल गई । संघ के सम्पर्क के कारण प्रचारक निकालने की इच्छा बलवत्तर होने के कारण नौकरी को त्याग दिया । 
सन 1953 में जशपुर में कल्याण आश्रम के कार्य हेतु पधारे एवं गाँव गाँव में घूम घूम कर कार्य करने लगे । उस समय कार्य चलाने हेतु आर्थिक सहयोग की आवश्यकता थी अतः श्री भीमसेन चोपड़ा जी धनसंग्रह के कार्य में लगे । इस कार्य को सक्रीय रूप से किया और 1963 में आध्यात्मिकता की इच्छा के कारण साधना हेतु गोरखपुर चले गए । फिर भी कल्याण आश्रम के ऊपर स्नेह अंत तक बना रहा और जब जब संगठ को उनके मार्गदर्शन की आवश्यकता थी उन्होंने वह पूरी की । 24जनवरी 2003 को श्री भीमसेन चोपड़ा जी अनन्त ब्रह्मतत्व में विलीन हो गए । 
राजा विजय भूषण सिंह देव 
जशपुर के राजा देव शरण सिंह का असमय निधन होने के पश्चात उनके पुत्र विजय भूषण सिंह देव का ५ वर्ष की आयु में ही राज्याभिषेक किया गया । राजा विजय भूषण सिंह देव अवयस्क होने के कारण ब्रिटिश सरकार ने उनका राज्य ‘कोर्ट ऑफ़ वार्डस’ के अंतर्गत डाल दिया जिसके अधिकार का पद नाम ‘सुपरिटेंडेंट’ था । भारत को स्वतंत्रता मिलाने के पूर्व ही राजा विजय भूषण सिंह देव वयस्क हुए थे । 
कल्याण आश्रम के श्री बालासाहब देशपांडे जी एवं श्री मोरुभाऊ केतकर जी के कार्य से राजाजी परिचित थे । उनके मन में इस कार्य के प्रति आस्था एवं निष्ठा थी ।  इस कार्य को विभिन्न प्रकार से सहयोग वह समय समय पर करते आए है, इतनाही नहीं तो कार्य के प्रगति की पूछताछ एवं चर्चा में भी सहभागी होते थे । राजा जी ने ही जशपुर में इस कार्य हेतु भमि प्रदान की । राजा विजय भूषण सिंह देव जी अनवरत क्रियाशील रहते हुए अपने जीवन के अंत तक सन 1982, तक कल्याण आश्रम को संरक्षण देते रहे । 
